
Maronna e commo corre e passa ‘o  tiempo
mmo’ era ‘state e già stammo a vierno, 
nun tiene ‘o tiempo ‘e te gudè  Natale
che già t’he ammascarà pe’ Carnevale.

E accussi’ se ne passa ‘a vita nosta
tra lacreme,feste e paternostri,
‘ncoppo a ‘stu palcuscenico viaggiante
recitammo ‘o cupione tutte quanti.

Po’ quanno è tiempo ‘e tirà ‘o tutale
fernimmo ‘e fà pe’ sempe  ‘o speziale
ma primmo ‘e stennere ‘e pieri e chesti pelle       
addeventammo tutte santarielli.      

Chi chiagne,chi vo’ ‘o cunfuorto,chi se pente,
chi ,santo, lassa ‘a vita alleramente, 
chi vo’ murì pe’ troppi patemienti
e chi primma e se ne ì fà testamiento.             

Chi se ne và sazio,chi se ne và riuno
chi se n’hadda ì senza nisciuno
e chi tene ‘e sorde jastemm’a malasciorta
pecchè nun s’ha pututo accatt’’a morte.

Ma quann’è fernuta ’affacciata ‘e fenesta
sapite a’ fine ll’ommo ccà che resta?
Resta ‘o bbene ca ‘nt’’a vita  ha dispenzato 
e chello ca p’’o munno ha rializzato.

‘Nvece chi  p’’o male ha faticato
pure a ll’ato munno è jastemmato
e p’ isso ce  pensa  ‘o Pataterno
a farle coce ‘nt’’o fuoco de  ll’inferno.

E nun c’è stà anema maleretta
che ha pututo scansà chelli saiette,
pure chi ‘nt’a ‘stu Palazzo iuca spuorco
all’ato munno è appiso ‘ncoppo a’ forca.

Chi do’ populo se piglia ‘a fiducia

nun s’hadda maie prestà a chiacchiere e ‘nciuci,
nun s’hadda maie affidà a’ ‘nu puparo
e n’hadda maie trasì’ ‘nt’’e malaffari.
 
Bbuono pe’ isso se  nun se maie deletta
a metterse ‘nt’’e ‘mbruogli e a fà ‘e pastette
e mmeglio pe’ isso se nun sparte mazzette
accussì nun và cu ‘a capa int’’a cascetta.

Cu ‘o populo ss’hadda essere sincero 
e ss’hadda tenè commo primmo pensiero,
pecchè si le se fà ‘nu zecchillo ‘e bbene
te ddà  ll’anema e ‘o core chieni chieni.

Ma vedite che m’aggia mette a pensà
quanno avessa stà già  a sfernesià
pe’ ‘stu populo ca teco dint’’o core,
pe’ ‘sta Città  ca pe’ mme è ‘o ver’ammore.

E voi scusatemi,mia dolcissima Rigina
se da’ Rre do sfutto’ e d’ammuina
pe’ ‘nu mumento me so’ fatto traspurtà,
ma è stata forte ‘a voglia e me sfugà.

‘O fatto ca  m’affligge e fà rannà
è  ‘o populo  ca nun se sape arrebbellà
a ‘na morra ‘e gente fauza e rapecana
ca ll’ha levato suttana,vestito e palandrana.

‘Sti persunaggi arruganti e affaristi
ca ‘mbrugliano ogni juorno pure a Cristo,
so’ abituate ‘a  vennere ‘e patacche
e hannu pigliato ‘sta Città pe’ zizza ‘e vacca.

Allattano zittu zittu a ddoje mammelle,
hannu truvato chesta zezzenella !
Nun s’abbottano manco ‘e terra ‘e campusanto
e s’arravugliassero pure ‘o spiritussanto.

Stureano da’ matina fino a  notte
commo hanna fà pe’ guaragnà ‘a pagnotta
e teneno sulamente ‘na passione :
chella ‘e fà pavà sultanto a Pantalone.

Quanno se tratta e’ cernere ‘a muniglia
se vennessero pure ‘a mugliera e ‘e figli,
e a cchi le chiede, cu ‘na faccia ‘nnucente,
diceno ca niente se po’ fà  pe’ ssenza niente.

E’ gente cc’appartene ‘a chella rocchia
ca stà ’a servizio ‘e tutt’’e  parrocchie,
ca magnano int’’a chella sperlonga
ca sape fà comm’’e campane : “damme e dongo”.

Ce vurria n’enciclopedia comm’a Treccani
pe’ cuntà ‘e  pauperie ‘e  ‘sti rapecani
ca so’ peggio ‘e ‘na vranca ‘e pescecani
quann’hann’acchiappà ‘o sottamano.

Ma è meglio pe’ mmè  a nun ce penà,
pecchè è ‘o mumento c’aggia pensà
a rignà pe’ ‘sta semmana alleramente
e a  fà devertì  ‘sta bella gente.

Allora se dia inizio alla sfilata
cu ‘e gruppi allegorici e chilli ammascherate
e in pompa magna passammo ‘sti  fussati
ca  teneno ‘na nova petturata.

S’avanzi  ‘a Corte ‘nt’‘o core da’ Città
e avvise ‘o populo ca  ‘o ‘ Re  stà p’arrivà,
‘o Sinneco sia pronto, for’‘o Palazzo,
a ricevere Carnevale miez’’a chiazza.

E  voi Rigina,a ‘stu populo festeggiante
arravugliatelo dint’’e stelle filante
e comm’ arrivammo vicino a’ ‘Nnunziata
spenzatele cunfietti e ciucculate. 

‘O palco è vicino,se sente ‘ ammuina
 ca stà miezo Judece già a stammatina,
aspettano ‘stu Rre e a voi,mia  Rigina,
ca site ‘a cchiu’ bella de’ culumbrine.

Quanno scennimmo a’ dint’’a carrozza 
stateve accuorte ’nt’’o tozza tozza
e quanno ve girate pe’ chiurere ‘a porta
facite attenzione ‘a….manamorte.!

3



Cu ‘e tiempi che corrono v’avita st’accuorto 
pecchè ve ponno piglià pe’ ‘n’escort 
e quant’’a mmè cocche stracquachiazza
me po’ scagnà pe’ ’nu tipo … marrazzo.!

Azz vuie ve meravigliate, ve scandalizzate !?
‘O munno, Rigina mia, s’è caputato!
Nun se capisce cchiu’ né capo e né cora
‘a quanno stà vascia ‘a mangiatora!

Ma vuie ‘a vedite ‘a televisione ?
Ogni juorno è ‘na vera passione! 
E io ve dico ca  tiempo nun passarrà
ca pure ‘o masculo se sgravarrà.

Oggie ll’ommo se veste ‘a femmena
e ‘a femmena fà ‘a parte ‘e ll’ommo,
è ‘o munno ‘e ll’escort, de’ subrettine
e de chi co’ miezo zito se sniffà ‘a….farina.!

Ma nun ce perdimmo tiempo và, dammece a fa!
Mmo’ ve cunsiglià c’avita fà.

Mmo’ ca saglite ‘o palco,v’appresentate 
e cantate e abballate pe’ tutt’’a serata,
arrialammo ll’alleria a chesta Città
ca doppo cientovintiquatt’anni ce fa’ ancora rignà.

Appena Antropoli ce fà ‘a cunsegna d’’a chiave
pigliammoce subbeto ‘o putere e ‘o spavo,
e cu tutta ‘sta Corte ‘e  ‘mpechieri e ‘nciuciesse,
mettimme ‘e putienti sotto pruciesso.

E’ diritto ca ‘o populo s’hadda sfugà,
che ‘na vota a ll’anno hadda putè criticà,
e chesta è ‘a  semmana cchiu’ ‘mpurtante
pe’ purtà ‘a serenata a ’sti musicanti.

E’ tradezione ca durante ‘sta festa
se po’ fà de’ putienti ‘na sola menesta,
 se metteno tutte ‘nfila e a ognuno ‘e lloro
le se fà ‘o mazzo ‘e tutte culuri.

‘Stu populo mio cacciasse ‘o curaggio
e ausasse, senza pietà, ‘nu lenguaccio sarvaggio,
pecchè ‘nt’’a ‘sti iurnate tene ‘a licenzia
de metterle ‘ncroce senza cremenzia.

E io ca so’ ‘o Rre cchiu’ scanzunato
so’ ‘o persunaggio cchiu’ indicato
pe’ dà voce a ‘stu populo nobile e antico
ca  p’anni ha subito ’e ‘mbruogli e ll’intrico.

Oviccanno mia Rigina, tocca a mmè finalmente
e ‘nnizià ‘e sulenni festeggiamenti,
ringraziammo ‘o Sinneco e po’ prucedimmo
a prucessà a uno a uno chilli sfaccimmi.

‘O vì lloco sso’ pronto a  pruclamà :

Populo caro,gentile e carnale
c’aspiette ogn’anno ‘stu Rre Carnevale
salute a te e pe’ ‘n’ati cient’anni
puozza gudè senza  malanni.

Puozz’avè  ‘e  cchiu’ belli furtune, 
ca puozza stà sazio e maie diuno,
ca puozza spusarte cu ‘a bonasciorta
e  tenè sempe chiena ‘a casciaforte.

E Ddio Unniputente ca c’ha criato
te pozza perdunà tutt’’e peccati
ca ‘nt’a’sti iuornate ‘e babbilonia
farraie p’o beve e  p’’o strafugatorio.

Io so’ turnato comm’è tradezione
‘nsieme a ‘sta  Rigina senza curona
e a chesta  Corte ca va sulo a caccia
‘e ruoti ‘e lasagne e de sanguinaccio.

Fattillo pure tu ‘nu tianiello cu ‘e cotene
cu ‘nu poco ‘e pestillo e cu ‘a sasiccia sciuoveta,
’na brasciola ‘mbuttita, ddoie,tre felle ‘e prusutto
e accumpagnale cu ‘nu fiasco ‘e aglianeco asciutto.

Doppo ca t’he fatto ‘stu primmo viaggio
agliottete pure ‘na pezza ‘e formaggio,

‘na parmigiana,’na pizza ‘e scarola,
‘na meza pastiera e ddoie castagnole.

Compito mio, oi populo bello,
è chillo ‘e rignà facenno burdello
e te fà magnà e beve pe’ ‘na semmana
cu bbona licenzia d’o’ parrucchiano.  

Tra ‘na magnata e ‘na bella resata
te faccio scurdà tutt’o passato,
ca po’ torna ogni vota, comm’a teranno,
pe’ colpa ‘e ‘sta vranca ‘e mezacanne.

Percio’ teco ‘o duvere  e t’allertà
contro a chi cerca e t’arravuglià,
contro a chilli ca dint’e fora ‘o Palazzo
fanno campà ancora ‘o viecchio ‘ntrallazzo.

Percio’ miettete ‘nt’’e panni ‘e Masaniello
e redenno e pazzianno falle ‘o mazzo a paniello,
n’avè pietà e nun tenè alliverenzia 
cu cchi cu ttè n’avuto cuscienza.

No,nun sbagli e nun sji ‘nu spreggiuro
si parli male ‘e chisti signuri
ca chianu chianu a chistu Comune
lle stanno levanno pure ‘a sottacauzune.

Tene ddoje aneme chillu Palazzo
una se fà ‘o mazzo e ‘n’ata ce sguazza,
una te vo’ ‘nu  bbene sincero e carnale
e chell’ata ce stà sulo pe’ fà ‘o speziale.

‘A primma fatica e nun dorme pe’ tte
pecchè chiena ‘e gloria te vulesse vedè
mentre ‘a siconda stà già a pruvedè
quanno cchiu’ ‘nfunno te po’ fà cadè.

Chilli ca teneno ll’anema bbona
te vonno mettere ‘ncapo ‘a stessa curona
che è  purtato pe’ seculi cu urgoglio e unore
quanno Capua era Rigina ‘e Terra ‘e  Lavoro.

‘Nvece chilli cu ll’ ll’anema nera

so’ suocci a chilli ca ce stevan’aiere,
chilli ca pe’ tant’anni t’hannu ‘mbrugliato
e t’hannu redotto comm’Addulurata.

So’ commo ‘e tarli ‘e dint’’o lignammo,
cchiu’ strafogano e cchiu’ teneno famma,
‘mbrogliano,giostrano, te se iocano a’ carte
e spanneno ‘nzamurramiento pe’ fà ‘o iuoco ‘e  parte.

E accussì,populo mio, chest’antica Città
stà miezo a ‘na guerra ca maie po’ cessà
si tu nun vide tutto chello ca e’ fà
‘na vota e pe’ sempe pe’ ne caccià.

Puozza stà bbuono! So’ cientevintiquatt’anni
ca te dico ‘e  st’accuorto ‘e chi te fà danno,
quanno ‘e ‘o mumento ca vaie ‘nt’’a cabina
‘mbruoglie tu a lloro,‘nsurdina ‘nsurdina.

Alluntana a te ‘sta maleretta sciaura
se no te truovi sempe scauzo e annuro,
nun credere cchiu’ ‘a luna ‘nt’’o puzzo,
e nun te fà spennà cchiu’ comm’a ‘n’aucelluzzo.

Quanno ‘e vidi ca se schereano ‘e mmani 
tanno ‘e ‘o mumento c’hannu miso ‘o tiano,
vo’ dicere ca so’ pronti a se ienche ‘o canisto
accummencianno da destra e fernenno a sinistra.

Nisciuno s’ha scampa,stanno tutti d’accordo
so’ tali e quali a ‘na morra ’e caiorde
ca fanno macchiette e ss’appiccecano apposta
sulo pe’ fà girà ‘a solita giostra.

E accussì ‘sta Città pe’ ‘sti senza cervella 
so’ anni ca pava ’a stessa gabella,
cu ‘na mano fanno finta e le prucurà ‘o bbene
e cu chell’ata le danno ‘e cchiu’ tristi de’ pene.

Tutto era bello e ‘o destino era rosa
pè ‘sta maggiuranza ch’era tanto smaniosa
‘e te fà scurdà tutt’’o  passato 
ca t’aveva ‘nguaiato e arruinato.

Era ‘na maggiuranza talmente cumpatta
ca nisciuno se sunnava ‘e le ddà ‘o sfratto,
po’ chiossà pecchè coccosa ‘e cagnato
e ‘a tiempo s’è data a’ ffà ‘e sceneggiate.

Pure Antropoli era assaie smaniuso
e’ appilà subbeto tutt’’e  pertusi
ca Pasca, ‘o Barone,facenn’’o pentito
aveva lassati apierti e ammarciti.

E ‘a dint’’a ‘sti buchi veneva ‘na puzza 
peggio ‘e ‘nu carreco ‘e sporte ‘e marruzze,
e comm’Antropoli ll’accummenciaie a tumbagnà
addeventaie ainiello ca s’aveva scannà.

Cuncurdaieno,allora,tre o quatto gesuiti,
ca pure ‘stu Sinneco ava esse ammanzito
p’’a vecchia legge ca dice ca se
si nun staie  cu mmè staie contro a mme.

E chiossà se fuie p’’a stessa ragione
ca fuie affunnato Pasca, ‘o Barone
e chiossà se fuie ‘a stessa mano
ca arrecettaie ‘o sinneco Mariano.

Chi è stato,commo e pecchè 
tu certamente ‘o ssaie meglio ‘e me
e nun penso ca  nun he maie sentuto
ca chesta lotta s’è assaie ‘ncarugnuta.

Se sacramentaie  c’aveva pavà,
e chi ‘nt’’o scuro st’ancora a tramà
sguinzagliaie dduie o tre marpiuncielli
pe’ purtà a termine ‘nu tristo traniello.

Ss’armaie pe’ primmo ‘a mano ’nu facenniere
cu ‘o rasulo ca le prestaie ‘nu viecchio barbiere
‘o stesso barbiere ca pe’ te menà ‘nt’’o mastrillo
t’ha fatto pe’ anni barba e capilli.

A’ ‘stu facenniere ss’accudaie ‘nu spreggiuro
pur’isso armato ma cu ‘o scannaturo
ca le dette sotto sotto ‘n’esperto chianchiere
abituato a magnà dint’’a zuppiera.

S’accudaie pure  ‘n’ato armato ‘e sarrecchia
ca l’aveva taglià ll’ossa e pure ‘e pellecchie
comm’aveva fatto cu ‘sta Città ‘mmappuciata
quanno ievano ‘e moda ‘e….. barunate.!

Po’ dint’’a ‘na casa ‘e ‘nu noto sanzaro
facettero allianza cu ‘nu ‘n’aspierto ferraro
e decidettero ca s’aveva chiurere ‘o cunto
cu cchi s’era permesso ‘e  fà ’o  grave affrunto.

‘A guerra fuie dichiarata cu ‘nu manifesto
c’ascette ‘na matina ‘e nu juorno ‘e festa
e ss’appalesarono mandante ‘e surdate
ca tenevano ‘o compito e’ rompe ‘a pignata.

Fuie accussi’ ca dinto e fora ‘o Cunsiglio
accummenciaie chillu grave scumpiglio
ca facette perdere  ‘a pace e  ‘a cuncordia
pure a chi prerecava ‘a misericordia.

Lettere anonime,’ngiurie,veleni
e merda ‘nfaccia a vaguni ‘e treno,
e  ‘a tanno ‘stu Comune ‘e addeventato
comm’a  piezzo ‘e carne avvermechiato.

Tira ‘n’aria pesante e accussì ammurbata
comm’a chella ‘e ‘nu puzzo abbelenato 
pe’ colpa ‘e  ‘na morra ‘e trappulieri
c’ha iencuto ‘o  Palazzo ‘e suspetti e misteri.

E’ ‘na guerra senza scampo ca fà suffrì
pure ‘sta Capua ca nun vo’ cchiu’ patì,
chesta Città che h’avutato registro
‘a quanno s’è spugliata ‘e tre o quatto pallisti.

Chesta Capua ca doppo anni ‘e declino
stà a tirà finalmente acqua ‘o mulino
nun ne po’ cchiu’ e tene appaura
ca  le ponn’arrubbà ‘nu bellu futuro.

E cheste so’ state  ‘e primme cagliose
avute a chi vuleva chiure ‘e pertose, 
ma ce saranno ati agguati e sgammetti

si nun fernisce ‘stu menuetto.

Po’ ce stanno chilli ca fann’’e pacieri
ca prejano ‘a Maronna e ll’appicciano ‘e cere
pecchè sanno bbuono ca si affonna ‘sta nava
pure pe’ lloro fernisce ‘a bbiava.

Chi è ‘a puttana? E’ rancechella!!
‘Nvece so’ proprio chisti ca stann’’o burdello,
e dinto e fora ‘o Cumune ce ne stanno tanti
ca stanno appiccecati cu ll’acquasanta.

’Ntricano,’nciuciano e sanno caputà
pure ‘a cchiu’ semplice de’ verità,                   
e sanno muzzecà cu ‘a capo e cu ‘a cora
quanno stanno luntano da mangiatora.

Ma che ss’annasconne arreto a ‘sta guerra?
Qual è ‘o mutivo ‘e ‘sti zerrezerre?
Speriammo ca  all’urtemo nun sarranno ‘e capuani
a fà ‘a solita fine ‘e ll’urtulano!

Ma chi stà ‘nverità nun tene appaura
e nun teme ‘e passà nisciuna sbentura
‘o peggio è pe’ cchilli ca tramanno ‘nt’’o scuro
varranno ‘nu juorno ‘nt’’abbrustulaturo.

“Quando non habes quid iocare,ioca cuppas”
“quanno nun haie che gghiucà,ioca coppe”
accussì dice chi te vo’ levà ‘o viento ‘npoppa
cu ll’aiuto ‘e ‘na morra ‘e  pecure zoppe.

Fesso pero’ è chi se fà arravuglià
e se fà scrive ‘a parte c’hadda recità,
e fesso chillo ca se fà cumannà a bacchetta
commo si fosse ‘na mariunetta.

E chi ammisca ‘e carte e ‘nfoca ‘a tiella
votta ‘a prete e ss’annasconn’a manella
usanno chella tattica ca nun n’è  maie supita
ca dice : “vagliu’ armammece e partite ! ”

Allora Maronna mia,fa’ stà buono a Nerone
accussì fernisce tutta  ‘sta confusione,

dice ‘nu ditto ‘nt’a ‘sta Città sfastediata
ca ogne sarmo hadda fernì a Ggloriapato.

Eppure chesta maggiuranza ha faticato
e ‘sta Città l’ha ‘mparte cagnata,
ha cuoveto frutti maie aspettati
e ha tagliato traguardi assaie suspirati.

Strade,chiazze,scole, monumenti
Museo,Aeroporto e ‘e Grandi Eventi,
‘o Parco Giochi,’o Chiostro d’Annunziata
‘o parapetto de fussate e ‘a Differenziata.

Via Mezza Appia dopp’anni ‘e abbandono
ha truvato finalmente ‘na  sistimazione,
piante,asfalto,lampiuni ,‘o nomme nuovo
e pure ‘a ‘mmiria ‘e cocche scaurachiuove.

Hannu visto ‘a fine doppo tantu misterio
pure ‘e marcipieri ‘e via Pomerio,
s’è truvato finalmente chi  h’annettato
‘sta via ch’era sporca e abbandunata.

Piazza Medaglie d’Oro ‘a ‘n’anno ‘nnaugurata
è addeventata ‘a chiazza cchiu’ frequentata,
a quann’era ‘nu scuorno e  ‘nu posto ‘e scuncierto
mmo’ è ‘a cchiu’ bella e n’è maie deserta.

P’‘a funtana ‘e Nettuno ‘e fronte ‘o Museo
se truvavano sempe mille pelee,
chello ca nun facette int’’a tre anni ‘o Barone
ll’ha fatto ‘nt’a ‘nu mese  ’st’Amministrazione.

‘A scola scarrupata ‘e via Asilo Infantile
ch’era distinata a se ne jji ‘mpilo ‘mpilo 
‘o Sinneco pe’ se fà passà ‘n’ata bella smania
c’ha criato ‘o Museo d’Arte Contemporanea.

Chistu Museo ca cresciarrà ora p’ora
e ca dint’’a Regione ha già fatto clamore
ha fatto capì ca tutto se  ffà
quanno se vo’ bbene a  chesta Città.

‘O campo profughi doppo attrasse e ‘mpicci

e cocche manifesto ‘e vittoria pusticcio
a ‘o Cumune ll’è custato quatto sorde
doppo ca c’’o Demanio s’è vuluto ll’accordo.

‘N’ato grande vittoria ca è gghiuta ‘mpuorto
è stato ‘o rilancio ‘e  ll’Aeroporto 
cosa ca  ‘stà Città ‘e tribulazione 
nun teneva manco pe’ ‘mmaginazione.

E chisto è ‘nu traguardo ‘mpurtante assaie
proprio pe’ ttè ca vaie a craie a craie
e quanno ‘o primm’arioplano decollarrà 
sarrà ‘a furtuna ‘e tutt’’a  Città.

‘O piano regolatore ca pe’ cchiu’ ‘e trentanni
ha perso sulo tiempo pe’ ‘sti paparascianne
int’’a ‘na botta ‘e sei o sette misi
sarrà fernuto comm’è stato prummiso.

Ma già ce stà stà chi stà a tirà ‘o freno
pe’ te ddà  pe’ ‘n’ati  trentanni ‘o stesso ‘ntartieno,
pecchesto è accummenciato ‘o iuoco ‘e fioretto
‘e chi vo’ levà ‘e rrote ‘a sotto ‘a carretta.

‘O chiostro d’Annunziata ca iniziaie ‘o Barone
h’avuto ‘a quase ‘n’anno ‘a benedizione
ca le dette ‘o Sinneco e don Peppino Centore
canoneco-poeta ca ce dà sulo unore.

‘Nt’a chillo chiostro addo’ ce và ‘a giuventu’
se respira ll’aria da Capua che fu,
se sentono ancora ‘e passi ‘e miliuni ‘e sturienti
c’hannu scarpesato chilli pavimenti.

‘O Carnevale cu chest’Amministrazione
è turnato ‘o tiempo ‘e Scardino ‘e Scucchione,
ss’abballa,se canta e se ride cu ‘o core,
grazie pure a Modugno ca n’è stato ll’autore.

‘E vigili Urbani doppo ‘na brutta trubbeia
 mmo’ cu Ventriglia ne so’ vintisei
e ’o sinneco nun tene cchiu’ nisciuna scusante,
pe’ ffà ll’isula pedunale ca ss’aspettano a tante.

‘Nt’o Museo Pruvinciale se fraveca ancora
accussì commo vulette ‘o cantastorie
chillo ca ienne a Lourdes pe’ se fà santo
ha lassato ‘o centrosinistra ‘a  manevacante.

Se fraveca e se sfraveca che è ‘na meraviglia,
sso’ chhiu’ ‘e diec’anni ca se cerne ‘a muniglia,
ma quanno sarrà pronto pe’ le dà ‘a bonora
‘o direttore hadda esse don Peppino Centore.

‘O parapetto ‘e Porta Napule ca s’era ‘nfracetato 
e annascunneva ‘a bellezza ‘e ll’antiche fussate
è stato sustituito cu muro e ringhiere
e mmo’ è addeventato bello addavero.

Mmo’ pe’ mette ‘a cerasa ‘ncoppo a ‘sta torta
ce vo’ ll’idea ca ‘sta ‘ncasciaforte,
se sotto ‘e bastiuni ce mette ‘e battarie ‘e fari gialli
‘stu  sinneco sarrà degno e’ ì sotto ‘o pallio.

 P’’o cummercio ca stà all’urteme spasimi,
è durato poco ll’endusiasmo,
e Minoia puveriello ce sturia juorno e notte
commo po’ fà pe’ le dà ‘o votta-votta.

Ha iucato tutt’’e carte pe’ vence ‘a partita
ma è ‘nu malato assaie  addebbulito,
a Natale ‘e  cummerciante  guardaveno ‘e porte
commo si stevano  a ‘na veglia ‘e  muorte.

Ma  tutt’’e  ‘mmedecine nun servono a niente
se nun se fà coccosa d’amorcunzente,
‘o cummercio a Capua se po’ sulo salvà
se decolla tutta quanta chesta Città.

Pure pe’  S.Agata, ’a Santa Patrona,
nun s’era maie mossa nisciuna pultrona
mmo’ ce stà pensanno ‘st’Amministrazione 
a farle ‘na festa pe’ devuzione.

Pero’ pe’ ‘sta Santa ce tiene poco ‘nteresse
pecchè  ‘o 5 febbario nun vaie maie a messa,
falle festa e addumannale pe’ grazia
ca te pozza scansà ‘a chesti desgrazie.

Era fernuta ‘nt’’o carruzzone
pur’’a cummemurazione ‘e Salomone,
mmo’ s’è ripigliata e se danno ll’unori
a chi pe’ ll’Italia dette ll’anema e ‘o core.

Ma pecchè ‘o 3 febbraio nun te maie smuove
pe’ gghji a annurà ‘sta Medaglia d’Oro,
io te dico ca si Salomone n’era capuano
currive ‘e corsa e a cazone ‘mmano.!!

‘P’’a storica rivista capuana “Capys”
all’anno passato è arrivato ll’eccrisse 
e Capua ha ringraziato ‘o preside Chillemi
augurannele ‘n’ati cient’anni ‘e vita serena.
 
‘Na quartina a parte pe’ tutt’’e capuani
‘sta Maistà a’ vo’ dedicà ‘o Palasciano
ca dopp’anni e’ buscie e bitunate
‘nt’a ‘o Campo Profughi sarrà allucato.

Ma tu nun t’he scurdà ‘e fà cacà ‘nt’’o ditale
chi chianu chianu t’ha levato ‘o spitale,
chi t’ha cecato chill’uneco uocchio
cuntannete pe’ anni sulamente papocchie.

Ma ce stà pure ‘o ruvescio ‘e chesta ‘mmiraglia
ca è comm’a fuoco ca stà sotto ‘a paglia,
so’ cose ‘mpurtanti p’’a vivibilità
ca chesta Capua nun po’ cchiu’ aspettà.

Ce stanno strade ancora  scassate,
cocche scola c’hadda esse accunciata,
‘o traffico urbano ca  è ‘na iacuvella
e ‘o mercato d’’a frutta ca è ‘nu vero burdello.

‘Na cura particolare ce vo’ pe’ riuni
pecchè nun se ne maie futtuto nisciuno
pure si è pronta p’esse ‘nniziata
‘a ristrutturazione d’’o Rione Santagata.

Ce vo’ ‘na stretta senza tentennamiento
pe’ chilli ca ‘nchiaccano ‘e monumenti,
è arrivata ll’ora ca ‘nt’’a cocche nuttata

coccheduno ‘e chisti hadda esse acchiappato.

‘O sport a Capua n’è carne e n’è  pesce
‘na vota cresce e ‘na vota ss’ammesca,
‘na vota ss’ammereca e ‘na vota se ciacca
chiossà se mantene chesta barracca!!

‘O Centro Spurtivo ca ss’ava ‘nnaugurà
n’ancora è pronto e ss’hadd’ancor’aspettà,
ce steva ‘nu nennillo ca mmo’ fà ‘o surdato
ca spera ,almeno viecchio, do vedè ultimato.

‘O traffico pedunale p’’o Corso n’esiste
pe’ machine ferme a destra e a sinistra
ma commo vulimmo ca se và accattà
si pe’ ‘sta via nun se po’ cchiu’ cammenà.?

Da Porta Napule pp’arrivà addo’ Monetti
‘na signora se purtaie appriesso ‘e ferriette
e pe’ quann’arrivaie se truvaie già fatte
‘na maglia ‘e lana e ‘na cuperta p’’o vatto.

‘N’ata ascette do spitale cu ‘a nenna ‘nt’’e fascie 
e ‘ncoppo ‘o Ponte s’’a truvaie già bardascia,
e ‘n’amico a Natale partette ‘a vascia a Santella
ma  nun è ancora è arrivato addo’ Del Castello.

P’arrivà ‘a scola elementare Pier delle Vigne
si ce vuo’ ì t’he spignà primmo ‘nu pigno
tra ‘e machine ferme e chelle ca camminano
nun ce trase manco ‘nu carruzzino.

Do povero Volturno nisciuno se ne cura
e ll’acque addeventano sempe cchiu’ scure,
pure ‘o pesce siluro è addeventato marrone
‘a quanno nata ‘nt’all’acqua d’’o chiavecone.

Sso’ sulo ‘nu ricordo ll’acque limpide e docie
ca da’ muntagna scennevano ‘a foce
e ‘e spigule,’e schiammi ,‘e cefari a iosa
e ‘e lontri cu ‘e piscature ca piscavano ‘alosa.

‘O Ponte ca stà vicino ‘o Castiello
diceno ca forse se vo’ fa’ ‘a cartella,

care,nun care, no forse mantene,
ma ‘o malepensante dice ca è tutta ‘na scena.

Rete Capua nun stà cchiu’ scurata
‘a quanno ‘o Ministero ll’ha auturizzata,
senza ‘sta televisione nun se puteva cchiu’ stà
pecchè  è ‘a  storia  e ‘a cuscienza ‘e chesta Città.

‘A prucessione ‘e ll’Argenti se n’è  gghiuta cu ‘o viento
nunustante ‘e preghiere e ’e bbuone ‘ntienti,
ma speriammo ca chist’anno ‘o mese  ‘e maggio
‘o Vescuvo Schettino ce ‘o fà chist’umaggio.

Pure a Capua ha fatto fiasco
‘stà sanità ca stà ‘nt’’a burrasca,
’o Distretto ieva meglio cu ‘a pazzaria
ca cu  ‘sta cunfusione e ‘sta musciaria.

Mmo’ ca ‘a Sanità stà pe’ dichiarà fallimento 
c’o vonno fà piglià a nuie ‘o fierro vullente
chillo ca ‘a Regione ha pruvucato ‘o butiferro
doppo arrubbato mmo’ vo’  ‘e porte ‘e fierro.

Se facesse cchiu’ curaggiosa ’a Fundazione
e nun ce mannasse ‘accattà ‘o tozzabancone,
o se move e p’’a Città fà cose ‘mpurtante 
sino’ arrivederci e grazie tante.

Finchè ‘ncoppo ‘o Cunsiglio nun s’acala ‘o sipario
tutte ‘sti cose hanna jì ‘ncalannario
hanna esse  tutte quante affruntate e sanate
primmo ca ll’Amministrazione fernisce ‘o mandato.

Chello ca t’aggio ritto è ‘a verità
e ‘a verità nun se po’ maie annià,
se dice daie a Cesare chello ca è ‘e Cesare
e daie a Ddio chello ca è ‘e Ddio.

Percio’ nun se capisce ‘o vero mutivo
ca ha pruvucato tutto chistu currivo,
‘sta Città ava bisogno ‘e ‘na pace suciale
e pe’ primmo ‘o Cunsiglio n’hadda ddà ‘o signale.

Ma  chesta maggiuranza ca stà ienne ‘ncastagna

stà facenn’’a fine ‘e Pettulanculo e compagni,
se stregna,s’allarga e se mantene a stiento
cu sustegno ‘e ‘n’ati dduie o tre cumpiacenti.

Uno se ‘ncazza,’n’ato trova ‘a pelea
e chill’ato fà ‘o ciuccio ca nun vo’ veve,
ma chisti so’ ‘e pasturi do munasterio
e cu chisti pasturi s’hadda fà ‘o presepio.!

Uno se sosa e ‘n’ato ss’assetta
ogni cunsiglio è ‘na barzelletta
pe’ colpa ‘e chi  nun  trova cchiu’ arricietto
pe’ fà sciulià ‘o sinneco ‘ncopp’’a sapunetta.

Ma ‘o primmo cittadino s’è già pruvveruto
o seno’ fosse già ‘nu limone spremmuto
dint’’a ‘sta morza ca stanno strignenno
pe’ le levà chinu chianu ogni sustegno.

Accattete ‘o ‘mbrello quanno stà ‘o sole
ca  po’ te  serve pe’ quanno chiove,
accussì fanno ‘e bbuone  puliticanti
se teneno ‘e palle e so’ lungimiranti.

Cu ‘a fatica e ‘a simpatia s’ha  ‘mmeretato
pure ‘a fiducia ‘e chi n’ha ‘vutato
ha fatto comm’a Pulicenella ca nun teneva scazzette
ma ‘nu juorno n’avette a sette a sette.

Ll’appoieno già dduie ‘e ll’upposizione
ca se dice ‘ncagna d’’o sottabancone,
ma pure chi  s’ha ‘mparato ‘a nova  canzone
‘a tiempo nun fà cchiu’ ‘o tiro a piccione.

‘O riesto se so’ quase tutti  ammanziti
eccetto dduie o tre ca n’hannu gradito
ca s’è stutato ‘o fuoco sotto ‘a ratiglia
a quanno ‘nt’’o Cunsiglio ss’abballa ‘a quatriglia.
 
Ma uno sulo  nun se vo’ arrennere maie
pecchè le piace ‘e fà ‘a cuccuvaia
ma chiossà se ha capito o fà ll’indiano
ca ’ è rimasto ll’urtemo de’ moicani.

Allucca,sbraita e se fà venì ‘o struzzillo
pe’ fà  ‘o iuoco do’ strummulillo,
‘allonga e ‘accorcia cu ‘nu sulo ‘ntiento:
chillo ‘e  affunnà ‘stu bastimento.

Cu  ‘o cumitato ha priparato ‘a tagliola
pe’ mette ‘stu cunsiglio dint’’a caiola
pe’ le levà p’’a terza vota ‘a libertà ‘e guvernà
ca ‘o populo suvrano l’ha vuluto assignà.

Ma ‘o figlio muto ‘a mamma ‘o ‘ntenne
e coccosa s’annasconne ‘nt’’a chesta facenna
chi fà tantu burdello e stà a smanià
cocch’ato svizio se vo’ fà passà.

Dà sempe ‘o pane a chi te mena prete
accussì’ a’ ll’altare predeca ‘o prevete
ma p’avè pietà ‘e ‘sti pescecane
‘e carne ‘e ‘sta Città s’è mangiano ‘e cani.

Ma ll’ingratutidine è nata cu ll’ommo
cchiu’ ‘o faie bbene e cchiu’ nun te se sonna
pircio’ a ll’essere ‘ngrato e a cavallo caduto
chello ca faie è tutto perduto.

Chillo ‘nt’’e scanni fà ‘a vattamorta
tene ‘na fune ca se fà sempe cchiu’ corta,
puteva saglì ‘ncoppo ‘o primmo scalillo
ma s’è chiuso isso stesso rint’’o mastrillo.

Ogni juorno ca passa và sempe cchiu’ ‘nfunno
puteva fa’ ‘arrusto e mmo’ è sulo  fummo
e nun passarrà tiempo ca ss’accurgearrà
ca chi se venne ‘o culo nun se po’ cchiu’ assettà.

Chill’ato signore ca mazzec’amaro
stà vuttanno sul’acqua dint’’o  panaro,
e quanno arrivarrà ‘nt’a stregnetora
ss’accurgearrà ca s’ha sunnato ‘o  papore.

‘N’ato ‘nvece ca le piace ‘ammuina
tene ‘e pernacchie p’e surdeglini
quanno parla nun dice buscie
ma dice ‘nu cuofene ‘e fessarie.

Po’ ce stà ‘n’ato ca tene pe’ arte
‘e iucà cu dduie ‘o tre mazzi ‘e carte
ma nun sperciarrà nisciuna ‘mpresa
pecchè “ ’e curalle ‘hadda fà ‘o turrese” .

Ce stà ‘nat’uno ca senza spiecazione
ss’è gghiuto a truvà ‘nu nuovo padrone,
‘mpruvvisamente ha lassato ‘n’amico
e se n’è gghiuto cu…meglio ca nun ‘o dico.!

Chillo ca cagne sempe basette e pizzetto
è ‘nu cunsigliere senza difetti,
fà ‘o duvere suoio cu umiltà e serietà
e sulo a’ servizio ‘e  chesta Città.

Po’ ce stà ‘o cchiu’ furbo ca nun dice parola
ma fà navigà ‘na nava ‘nt’a  bagnarola
e ‘a fà navigà  cu ddoie bandiere,
chella ‘e oggie e chella d’aiere.

Chill’ato ca se leva sempe ‘a giacchetta
trase e ghiesce a’ rint’’a scazzetta
è ll’urtemo lampione ‘e Forerotta
ma è ‘o primmo a rompere ‘o pasticciotto.!

‘A presidente d’’o Cunsiglio vulesse stutà
tutto ‘stu fuoco ca ‘a stà a abbampà
pecchè se ‘e lampe arrivano ‘nt’’a tutto ‘o Palazzo
và a fernì pur’essa ‘nt’’o fucarazzo.

Cerca ‘e tenè ‘o timone cu astuzia e ducezza
ma ‘a nave ‘o stesso nun ss’adderezza
pircio’ Gigino D’Aquino già tene ‘a certezza
ca se Ilaria fallisce se và a ffà cap ‘e pezza.

‘A prufussuressa delegata a ‘e Servizi Suciali
‘mmece de’ scarpe le vonno fà ‘e stivali,
chillo ca ‘nt’’o cunsiglio fà sempe ‘o miscioscio
ce n’ha urdinati ‘nu paro ‘e pelle e camoscio.

Ma ‘a delegata che ha capito ‘a iucata
pe’ tutta risposta  s’è già cauzata,
s’h’accattato p’accurtezza ‘nu paro ‘e gambale

pe’ cammenà sicura ‘nt’’o tempurale.

‘A delegata ‘e S.Angelo ca è fedele nei seculi
vede,sente ma nun se maie ’mpecula
sape ca si ‘nt’’a paglia ce cade ‘n’ato muzzone
arrivano ‘e lampe pur’’a delegazione.

Ll’urtemo ‘nvece  ca è ‘o cchiu’ canuto
tene ll’anema ‘ntussecata e ferute
sape ca cu ‘sti zuoppi arraggiati e lenguti
è sempe cchiu’ difficile ‘a ffà ‘sta sagliuta.

Ll’assessori ‘nvece stanno  accucciati
pecchè stanno tutte quanti sotto ‘o tiro ‘ncruciato
ma a uno sulo ‘o centurione romano
ll’ha prummiso ‘e le fà fà ‘a fine ‘e San Sebastiano.

Stanno già pronte p’esse scuccate
cinche o seie frecce  avvelenate
ma Marco Ricci pe’ nun se fà vuttà a mmare
tene pronte pur’isso ‘e  freccie a’ curaro.! 

Ll’assessore Trisolino è ‘nu sicchio perenne
ca ‘na vota saglie e ‘n’ata scenne
dint’’a ‘stu puzzo ca nun tene cchiu’ acqua
‘a quanno s’ha vevette chi se ‘ngrassaie ‘e pacche.

Ll’assessore Mazzarella ‘nt’’o Cimitero è tranquillo
pecchè a cchi ll’attacca le canta ‘e diasilli,
ma ss’hadda st’accuorto ca p’’e terrasanta
coccheduno le fà mette ‘o pere ’a vacante.

Invece all’assessore Taglialatela
le stanno facenno magnà fegato e fele,
coccheduno ‘a quatt’anni le vo’ fà ‘o rompacosce
ma l’ha fatto venì sulamente ‘a paposcia.
 
Chilli c’hannu pigliato ‘a scippacentrella
‘o vonno mette ‘o posto de’ carruzzelle,
pircio’ chi scioscia ‘o fuoco int’’a furnacella
a posto de’ gravune c’ha miso ’e curtelle.

All’assessore Gallucci ca tenimmo pe’ scole
le stanno facenno sciacquà chella mole!

Nun tene ‘nu sordo p’accattà ‘na punessa
e manco pe’ ‘nu rotolo ‘e carta p’’o cesso.

‘O vicesinneco Brogna s’ha fatto crescere ll’ogne
a quanno coccheduno ‘o vuleva mettere ‘a gogna,
ma chillo ca tentaie do stregne e ‘ncchiaccà
capette ca cu Fernando nun se po’ pazzià.

‘O tiempo minaccia e s’è fatto cchiu’ scuro
pe’ ll’assessore ca tenimmo ‘a Cultura
pure ‘a Botta vonno passà p’’a chianozza
si  nun cagna posto dint’a carrozza.

Ma tu cu tutto ca  vaie a manevacante
vuo’ ca ‘stu Cunsiglio v’ancor’‘annante,
è overo ca ce vo’ ‘nu  stommaco ‘acciaro
ma è sempe meglio ‘e ‘nu cummissario. 

Pure ’a festa a ‘stu Rre dedicata
accummencia ogn’anno cu ‘na sceneggiata,
pure stavota a Pro Loco è scuntenta
e tene ‘na collera ancora cucente.

Vuleva essere  ammeno ‘mmitato
‘o presidente Del Pozzo cu ‘a Iocco e Mandato
ma chi per esso n’ha proprio pensati
e ll’ha cundannati  a fà ‘e surdati.

Ma ‘nt’’a Città ce stà ‘nu nido ‘e serpiente
ca nun vo’ a don Gianni a ‘e Grandi Eventi,
dice ca fosse bbuono a ffà  ‘o cardinale
ma n’è cosa  pe’ isso ‘e fà ‘o carnevale.

Dice uno ‘e chisti ca pensasse ‘o rusario
o se ne iesse luntano a ffà ‘o missiunario
e chillo cchiu’ velenuso ‘o vulesse fà santo
pecchè sulo accussì s’’o po’ levà ‘annante.

E chesta è ‘a malatia che a ‘sta Città ll’affussata,
chisto è ‘o cancro ca ce s’ha magnato,
è ‘o difetto antico ca vo’ ‘o capuano
comm’’o peggio nemmico do’…. capuano.!!

Si ‘nt’’a ‘sta Città vuo’ fà furtuna e carriera

n’he essere capuano ma furastiere
pecchè sempe a  chisti tu he privileggiate
e no a chi  ‘nt’’a ‘sti prete c’è nato e campato.!!!

Pero’ don Gianni ll’assaggio ll’ha rato
cu chella bella “Nuttata” d’Ammaculata
pure si Modugno ‘arret’’o sipario
nun ll’ha lassato maie sulitario.

Percio’ mmo’ vedimmo si  ‘o parrucchiano
sape ammiscà ‘o ssacro e ‘o prufano
po’ quann’è a’ fine a sipario acalato
vedimmo se ss’ammereta e esse affunnato.

Ma ‘o Carnevale,senza fà ‘o stroloco,
‘o po’ fà Modugno,don Gianni,’a Pro Loco
e ‘o po’ fà  pure ll’urtem’arrivato
abbasta ca sia ‘na festa commo Ddio ha criato.

Hadda esse fatta cu simplicità
pecchè ‘o Carnevale hadda fà ride ‘e pazzià
ma pe’ riuscì n’hanna maie mancà 
‘a tradezione e ‘a capuanità.

Ma ‘a botta cchiu’ grossa cu ‘na mossa lesta
ll’ha sparata ‘stu sinneco pe’ salvà chesta festa,
ll’ha fatta trasì ‘nt’’a Lotteria Naziunale
facenno a ‘stu Carnevale ‘o cchiu’ bellu riale.

E mmo’ sso’ scunfessati e scummunicati
‘e persunaggi ca stanno ‘ntummati
e tutte chilli ca se vulevano mette ‘ncurnice
p’’o sulo mutivo e se ienche ‘a valicia.

‘Stu sinneco ‘nvece senza parlà
ha fatto ‘a cosa cchiu’ bella ca s’aveva fà,
ha fatto  ll’atto cuncreto ca chesta Città
‘a cchiu’ ‘e trentanni  stev’aspettà.

Mmo’ ognuno è libero ‘e pensà e  criticà 
pecchè ‘a democrazia è chesta ccà,
ma quanno ‘a verità è ‘a verità
manco ‘a satira ‘a  po’ spernacchià.

E pure chist’anno oi ammore ‘e ‘stu core
‘stu Rre Carnevale h’avuto ll’unore
e te fà passà ‘n’ora ‘e divertemento
tra ‘e reflessioni e ‘o spenzeramiento.

Ma pe’ scienza toia t’aggio fatto sgamà
‘o bbene e ‘o male ‘e chesta Città,
era obbreco mio e te cunsiglià
ca dint’’a vita nun t’he maie fidà.

Conta sulo ‘ncoppo a te stesso
e nun t’accuntentà maie d’’o  cuopp ’allessa
ca ‘o  furbo ‘e turno pe’ se ‘ngrassà
te vott’annante pe’ te ‘mbruglià.

Lotta sempe e nun te maie fermà
spicialmente pe’ diritti e p’’a dignità,
e tienete caro e gelusamente astipato
chello ca ‘a storia  t’ha tramannato.

N’avè paura,tiene fede e fiducia
ca pure pe’ ttè stà fernenne ‘a viacruce,
pure ‘a notte cchiu’ scura, cu ll’acqua e cu ‘e tronole,
niente po’ ffà pe’ nun fà sorgere ‘o sole.!!

Te faccio cu ‘o core ‘n’aurio verace:
ca puozze stà  ‘nsalute e puozza stà ‘npace,
ca puozza aunà chello ca he desiderato
e ca puozza esse felice pe’ cient’annate.

E ‘n’aurio cu tutt’’o core và a Raffaele Modugno
ca ‘nt’a ‘sti mumenti n’ava abbesuogno,
mannammo ‘nu vaso e ‘n’abbraccio carnale 
a cchi ha resuscitato ‘stu Carnevale.

Mmo’ è ‘o mumento e m’accummiatà
ma ‘o core mio stà già a prutestà,
vulesse ca ‘o tiempo,’st’eterno nemico,
‘o facesse restà ‘n’ato poco cu tico.

Ma nun c’è bisogno e se rattristà
pecchè ‘o tiempo è nato pè corre e  passà
e po’ se sà che ‘sta festa  nun vale
se ‘a fine nun more rre carnevale.

Ma tu allicordate c’aggio ritto a ll’inizio
ma mitte ‘a bando chella trestizia,
datte curaggio e nun ce pensà
ca marterì notte  c’avimma lassà.

‘A mezanotte me faie ‘o  funerale
e po’ arrecetta ‘a tavule e leva ‘o mesale,
trase quaraesema ca comm’’a teranna
te leva ‘o  magnà e pure ‘a  bevanna.

Ma pur’essa passarrà e tra : 
‘o viernerì santo,’nu bagno a mare,
’apertura de’ scole, San Gennaro,
‘a jurnata de muorti e ‘nu paro ‘e nuvene…..  
ce vedimmo se Ddio vo’ a  ll’anno che vene!!

Ultimate il 2 febbraio 2010 Giorno della Candelora

                                        Camillo Ferrara

A Cannelora
‘state rinto e vierno fora!
Risponne San Biase
addo’ vaie,vierno mo’ trase!
Dice ‘a vecchia a dint’’a tana
nce vo’ ‘n’ata quarantana!
Canta ‘o monaco ‘nt’’o refettorio
ll’estate vene a  Sant’Antonio!

